
http://dx.doi.org/10.5281/zenodo.20707614 
 
 
 

Annotatsiya. Maqolada O‘zbekistonda raqamli fiskal boshqaruvning davlat budjeti 
shaffofligini kuchaytirish hamda davlat moliyaviy nazorati samaradorligini oshirishdagi roli tizimli 
tahlil qilinadi. OpenBudget platformasidagi hisobotlar va “sayyor-monitoring” mexanizmlari orqali 
budjet mablag‘larining shakllanishi, taqsimlanishi va ijrosi bo‘yicha ochiqlikning amaliy natijalari 
yoritiladi. Budjet kodeksida belgilangan nazorat institutlari (Hisob palatasi, moliya organlari, 
g‘aznachilik) vakolatlari bilan uzviy bog‘liqlikda shaffoflik va nazoratni baholash uchun o‘lchovli 
indikatorlar taklif etilib, ijro intizomi va hisobdorlikni kuchaytirish bo‘yicha amaliy tavsiyalar 
ishlab chiqiladi. 

Kalit so‘zlar: raqamli fiskal boshqaruv, budjet shaffofligi, Open Budget, g‘aznachilik, 
nazorat, Hisob palatasi. 

 
Аннотация. В статье проводится системный анализ роли цифрового фискального 

управления в Узбекистане в повышении прозрачности государственного бюджета и 
эффективности государственного финансового контроля. На основе отчетности платформы 
OpenBudget и механизмов «выездного (мобильного) мониторинга» раскрываются 
практические результаты открытости по формированию, распределению и исполнению 
бюджетных средств. Во взаимосвязи с полномочиями контрольных институтов, 
закрепленных в Бюджетном кодексе (Счетная палата, финансовые органы, казначейство), 
предлагаются измеримые индикаторы оценки прозрачности и контроля, а также 
формулируются практические рекомендации по укреплению исполнительской дисциплины и 
подотчетности. 

mailto:uurinboyev@mamunedu.uz
mailto:doniyor@mamunedu.uz
mailto:gayrat.bekbergenov@gmail.com
http://dx.doi.org/10.5281/zenodo.20707614

Ключевые слова: Цифровое фискальное управление, прозрачность бюджета, Open 
Budget, казначейство, контроль, Счетная палата. 

 
Abstract. This paper provides a systematic analysis of how digital fiscal governance in 

Uzbekistan enhances state budget transparency and improves the effectiveness of public financial 
control. Drawing on OpenBudget reporting tools and “mobile monitoring” mechanisms, it 
highlights practical outcomes of openness across budget formation, allocation, and execution. 
Linked to the Budget Code’s control architecture (the supreme audit institution, finance authorities, 
and treasury oversight), the study proposes measurable indicators for assessing transparency and 
control performance and formulates actionable recommendations to strengthen compliance, 
execution discipline, and accountability. 

Keywords: Digital fiscal governance, budget transparency, Open Budget, treasury, 
oversight, Supreme Audit Institution 

 
Kirish. Raqamli transformatsiya davlat moliyasini boshqarishda texnologik yangilanishdan 

ham kengroq bo’lib, budjet jarayoni endilikda faqat rejalashtirish va ijro intizomiga tayanadigan 
ma’muriy amaliyot emas, balki ma’lumotlar (data) asosida boshqariladigan, kuzatiladigan va 
hisobdorlikka yo‘naltirilgan kompleks tizimga aylanmoqda. Ushbu yo‘nalish “raqamli fiskal 
boshqaruv” konsepsiyasi orqali izohlanib, u davlat budjeti siklining barcha bo‘g‘inlarini 
rejalashtirish, tasdiqlash, ijro, hisobot va auditni raqamli platformalar hamda axborot tizimlari 
asosida integratsiyalashni nazarda tutadi. Integratsiya kuchaygani sari fiskal boshqaruvda axborot 
assimetriyasi qisqaradi, budjet mablag‘larining harakati bo‘yicha raqamli izlar (audit trail) 
kengayadi va nazoratning profilaktik (oldini oluvchi) komponenti kuchayadi. [1] 

O‘zbekistonda budjet shaffofligini ta’minlash va jamoatchilik ishtirokini kuchaytirish 
yo‘nalishida Open Budget platformasi muhim institutsional mexanizm sifatida shakllandi. 
Platformada hisobotlarning e’lon qilinishi budjet ma’lumotlari ochiqligini ta’minlash bilan bir 
qatorda, jamoatchilik kuzatuvi uchun faktik asos yaratadi. Ya’ni fuqarolar, tadqiqotchilar va OAV 
budjet ajratmalari va ijro bo‘yicha axborotga yaqinlashar ekan, fiskal jarayonda hisobdorlikka 
bo‘lgan talab ham kuchayadi. [2] Shu bilan birga, ochiqlikning real natijaga aylanishi nazorat 
institutlari bilan uzviy bog‘liq bo’lib, ochiq ma’lumotlar nazorat uchun resurs, nazorat esa 
shaffoflikni ijro intizomi va javobgarlikka aylantiruvchi mexanizmdir. Budjet kodeksi doirasida 
nazorat subyektlari (Hisob palatasi, moliya organlari, g‘aznachilik bo‘linmalari) vakolatlarining 
belgilanganligi raqamli fiskal boshqaruvning huquqiy tayanchini yaratadi. [1] 

Mazkur sharoitda raqamli fiskal boshqaruvning budjet shaffofligi va moliyaviy nazorat 
samaradorligiga ta’sirini ilmiy asosda baholash dolzarb vazifaga aylanadi. Amaliyotda ko‘pincha 
portal mavjudligi yoki hisobotlar e’lon qilinganligi shaffoflikning yetarli mezoni sifatida talqin 
qilinadi. Biroq ilmiy yondashuv shaffoflikni o‘lchash, taqqoslash va boshqaruv qarorlariga bog‘lash 
uchun indikatorlar tizimini talab qiladi. Shu sababli ushbu maqolada Open Budget hisobotlari va 
monitoring mexanizmlari hamda Budjet kodeksida belgilangan nazorat arxitekturasi asosida 
shaffoflik va nazorat samaradorligini baholashga xizmat qiluvchi o‘lchovli indikatorlar hamda 
amaliy tavsiyalar shakllantiriladi. [4] 
Maqolaning maqsadi sifatida O‘zbekistonda raqamli fiskal boshqaruvning davlat budjeti shaffofligi 
va davlat moliyaviy nazorati samaradorligiga ta’sirini tahlil qilish hamda ularni oshirish omillarini 
aniqlashdir. Ushbu maqsadga erishish uchun quyidagi vazifalar belgilandi: birinchidan raqamli 
fiskal boshqaruvning shaffoflik va nazorat bilan bog‘liqligini nazariy jihatdan asoslash; ikkinchidan 
Budjet kodeksi doirasida nazorat institutlari vakolatlarini tizimlashtirish; uchinchidan Open Budget 
ma’lumotlari asosida baholash indikatorlarini ishlab chiqish; to’rtinchidan raqamlashtirish 
jarayonidagi cheklovlar va risklarni ajratish hamda amaliy tavsiyalarni taklif etish. [1] 

Asosiy qism. Raqamli fiskal boshqaruvning amaliy mohiyati budjet jarayonini ko‘rinadigan 
va izchil kuzatiladigan holatga keltirish orqali shaffoflik hamda nazorat samaradorligini bir 
vaqtning o‘zida kuchaytirishdan iborat. Bu jarayonda shaffoflik oddiy e’lon qilish bilan 
cheklanmaydi. Unda budjet mablag‘larining harakati (reja → ajratma → majburiyat → to‘lov → 

natija → hisobot) bo‘yicha mantiqiy izchillikni ta’minlaydigan axborot arxitekturasi sifatida 
namoyon bo‘ladi. Nazorat esa yakuniy tekshiruvdan ko‘ra ko‘proq profilaktika va joriy 
monitoringga (ex-ante, ongoing) yaqinlashadi. Bunday o‘zgarishlar fiskal boshqaruvda tranzaksiya 
xarajatlarini (hujjat aylanishi, kelishuv, qayta tekshiruv) kamaytiradi va risklarni erta aniqlash 
imkonini kengaytiradi. [1] 

 
1-rasm. Raqamli fiskal boshqaruvda shaffoflik va nazorat samaradorligini baholash 

indikatorlari. 
Yuqoridagi rasmda raqamli fiskal boshqaruvning ikki asosiy yo‘nalishi shaffoflik va nazorat 

o‘rtasidagi bog‘liqlik aks ettirilgan. Unga ko‘ra, budjet shaffofligi shunchaki ma’lumotlarning 
portalda mavjudligi bilan emas, balki ularning strukturaviy yaxlitligi, davriyligi va reja–ijro–hisobot 
zanjiridagi izchilligi bilan o‘lchanadi. Nazorat samaradorligi esa tekshiruvlar soni bilan emas, balki 
xatoliklarni erta aniqlash (profilaktika) darajasi va jarayonlarni real vaqt rejimida kuzatish (sayyor-
monitoring) imkoniyati bilan baholanadi. Ushbu yondashuv nazoratni jazolovchi vositadan oldini 
oluvchi tizimga aylantirishga xizmat qiladi. 

Budjet shaffofligi amaliyotda uchta bog‘langan kanal orqali kuchayadi. Bular budjet 
ma’lumotlarining ochiqligi, jamoatchilik ishtiroki va hisobdorlik mexanizmlaridir. Open Budget 
platformasidagi hisobotlar bo‘limi shaffoflikning birinchi kanalini axborot ochiqligini tizimli 
ravishda qo‘llab-quvvatlaydi. Platformada “tashabbusli budjet” doirasida shakllangan hisobotlar 
ochiq e’lon qilinishi, kamida yillar kesimida jamlanishi va jamoatchilik uchun kuzatuv imkoniyatini 
berishi shaffoflikni epizodik axborotdan tizimli ochiqlikka olib chiqadi. [2] Mazkur ochiqlikning 
boshqaruv qiymati shundaki, u axborot assimetriyasini qisqartiradi. Bunda manfaatdor tomonlar 
(fuqarolar, tahlilchilar, OAV) budjet ijrosi haqida mustaqil xulosa chiqarish imkoniga ega bo‘la 
boshlaydi, natijada ijro intizomi va hisobdorlikka talab kuchayadi. 

Biroq shaffoflikning real boshqaruv natijasiga aylanishi ma’lumot sifatiga bevosita bog‘liq. 
Hisobotlar mavjudligi zarur shart, ammo yetarli shart emas. Yetarlilik uchun hisobotlar strukturaviy 
bo‘lishi, davriy yangilanib borishi, taqqoslash imkonini berishi, metodologik izchillik va izohli 
taqdimotga ega bo‘lishi lozim. Aks holda ochiqlik formal tus olib, tahlil va nazorat signallariga 
aylanmaydi. Shuning uchun shaffoflikni “portal bor-yo‘qligi” bilan emas, balki o‘lchovli 
indikatorlar orqali baholash maqsadga muvofiqdir. Indikatorlar shaffoflikni o‘lchanadigan mezonga 
aylantiradi va boshqaruv qarorlariga bog‘laydi. [2] 

Nazorat samaradorligi nuqtayi nazaridan Budjet kodeksi O‘zbekistonda davlat moliyaviy 
nazoratining institutsional arxitekturasini belgilaydi. Bunda Hisob palatasi, moliya organlari va 
g‘aznachilik bo‘linmalari nazoratning turli bosqichlarida vakolatli subyektlardir. [1] Raqamli fiskal 
boshqaruv sharoitida ushbu institutlar faoliyatiga audit, tezkor monitoring va avtomatlashtirilgan 
muvofiqlik tekshiruvlari singari elementlar kirib keladi. Ayniqsa g‘aznachilik darajasida profilaktik 

nazoratning kuchayishi boshqaruv natijalariga eng tez ta’sir qiluvchi yo‘nalishdir. To‘lov va 
majburiyatlar bo‘yicha limitlar, tasnif kodlari, rekvizitlar, maqsadlilik va hujjat to‘liqligi raqamli 
qoidalar asosida tekshirilsa, xatolik va nomuvofiqliklar pul chiqishidan oldin aniqlanadi. Bu esa 
nazorat xarajatini kamaytiradi, tekshiruv tezkorligini oshiradi va budjet intizomini mustahkamlaydi. 
[6] Open Budget doirasida “sayyor-monitoring” mexanizmining joriy etilishi shaffoflik–nazorat 
bog‘liqligini yanada kuchaytiradi. Iqtisodiyot va Moliya Vazirligi tomonidan e’lon qilingan 
axborotga ko‘ra, “sayyor-monitoring” bo‘limi mobil ilova yordamida loyihalarning amalga 
oshirilishini kuzatish imkonini beradi. [3] Bu, shaffoflikni faqat hisobot (ex-post) bilan cheklab 
qo‘ymasdan, ijro jarayonining o‘zida (ongoing) monitoring qilishga yaqinlashtiradi. Platformadagi 
tegishli kommunikatsiya materiallari ham ushbu yondashuvning amaliy maqsadini  “har bir loyiha 
nazoratda” tamoyilini kuchaytiradi. [4] Natijada jamoatchilik ishtiroki (nazorat signallari) va 
institutsional nazorat (profilaktika) bir-birini to‘ldiradigan mexanizmga aylanadi. 

Mazkur mantiqni boshqaruv uchun amaliy ko‘rinishga keltirish maqsadida maqolada 
shaffoflik va nazorat samaradorligini baholash indikatorlari taklif etiladi. Ushbu indikatorlar 
shaffoflikni nazoratga, nazoratni esa natijaga yo‘naltirilgan boshqaruvga bog‘laydi. Shuningdek, 
raqamli fiskal boshqaruvning samaradorligi bir qator cheklovchi omillar bilan ham belgilanadi. 
Birinchidan, ma’lumot sifati past bo‘lsa, shaffoflik indikatorlari formallashadi. Bunda hisobotlar 
bor, biroq ular boshqaruv xulosasiga yetaklamaydi. Ikkinchidan, institutlararo koordinatsiya sust 
bo‘lsa, ma’lumotlar bir-biriga mos kelmaydi, natijada taqqoslash va nazorat qiyinlashadi. Uchinchi 
omil esa inson kapitali bo’lib, raqamli savodxonlik, ijro intizomi va ma’lumot kiritish madaniyati 
shakllanmasa, platformalarning boshqaruv qiymati pasayadi. To‘rtinchidan, kiberxavfsizlik: fiskal 
ma’lumotlar bilan ishlashda xavfsizlik talablarining izchil bajarilishi raqamli boshqaruvning 
uzluksizligini ta’minlaydi. [1] 

Xulosa. O‘zbekistonda raqamli fiskal boshqaruv budjet jarayonini ochiq, kuzatiladigan va 
hisobdor tizimga aylantirish orqali davlat budjeti shaffofligi hamda davlat moliyaviy nazoratining 
samaradorligini oshirish uchun institutsional imkoniyat yaratmoqda. Open Budget platformasidagi 
hisobotlar budjet mablag‘larining ajratilishi va ijrosi bo‘yicha ochiq axborot qatlamini kengaytirib, 
jamoatchilik kuzatuvining faktik asosini shakllantiradi. [2] “Sayyor-monitoring” mexanizmi 
shaffoflikni jarayoniy nazorat bilan bog‘lab, ijro bosqichida risklarni erta aniqlash va profilaktika 
choralarini kuchaytiradi. [3] Budjet kodeksida mustahkamlangan nazorat arxitekturasi esa raqamli 
boshqaruvning huquqiy tayanchini ta’minlab, nazoratni ex-post tekshiruvdan ko‘ra ex-ante va joriy 
monitoring logikasiga yaqinlashtirish imkonini beradi. [1] 

Biroq raqamli platformalar mavjudligi o‘z-o‘zidan yuqori shaffoflik va kuchli nazoratni 
kafolatlamaydi. Bunda ularning boshqaruv natijasiga aylanishi ma’lumotlar sifati, standartlashtirish, 
institutlararo koordinatsiya, inson kapitali va kiberxavfsizlik kabi omillar bilan belgilanadi. Shu 
sababli shaffoflikni “hisobot e’lon qilingan-qilinmagan” bilan emas, balki hisobotlarning qamrovi, 
davriyligi, strukturaviyligi va taqqoslanish imkoniyati orqali, nazorat samaradorligini esa 
profilaktika effekti, tezkorlik, audit izlari va monitoring integratsiyasi orqali baholash maqsadga 
muvofiq.[6] 

Amaliy tavsiyalar nuqtayi nazaridan, birinchi navbatda Open Budget orqali e’lon qilinadigan 
hisobotlarning sifat standartlarini kuchaytirish, ularni metodologik izohlar bilan birga, qayta 
ishlashga yaroqli strukturaviy formatda taqdim etish zarur; bu shaffoflikni formal ochiqlikdan 
boshqaruv resursiga aylantiradi. [2] Ikkinchidan, g‘aznachilik darajasida profilaktik nazoratni 
raqamli qoidalar (limit, tasnif, rekvizit, maqsadlilik) asosida chuqurlashtirish, xatoliklarni “pul 
chiqishidan oldin” bartaraf etish orqali nazorat xarajatlarini kamaytiradi va ijro intizomini 
mustahkamlaydi. [1] Uchinchi yo‘nalish sifatida, “sayyor-monitoring” natijalarini budjet ijrosini 
baholashning amaliy indikatorlariga bog‘lash, monitoring signallarini tezkor boshqaruv qarorlariga 
aylantirish, shuningdek monitoring va hisobotlarni uyg‘unlashtirish hisobdorlikni kuchaytiradi. [4] 
To‘rtinchidan, institutlararo koordinatsiyani kuchaytirish uchun ma’lumot almashinuvi standartlari 
va protokollarini soddalashtirish hamda audit izlarini to‘liq saqlash mexanizmlarini mustahkamlash 
zarur. [1] Nihoyat, fiskal ma’lumotlar bilan ishlashda kiberxavfsizlik talablarini tizimli 

integratsiyalash kirish huquqlarini qat’iy differensiallash, loglar va audit izlarini himoyalash, zaxira 
nusxalash siyosatini kuchaytirish raqamli fiskal boshqaruvning uzluksizligini ta’minlaydi. [3] 

